An  Botháinín  Cré 


Bhí feirmeoir ag gabháil an bhóthair lá le hualach potaí cré agus thit ceann acu uaidh.


Tháinig cuileog ag eitilt an treo agus chonaic sí an pota. 


“Ó,” ar sise, “Féach air sin mar bhotháinín cré agus gan aon fhuinneog oscailte ann. Ní fheadar cé tá ina chónaí ann. Hé! Hé! An bhfuil éinne istigh?”


D’fhéach sí isteach agus nuair a chonaic sí go raibh sé folamh d’eitil sí isteach agus rinne sí deas seascair di féin é.


I gcionn tamaill tháinig Corrmhíol ag eitilt an treo. “Ó!” ar seisean, “Féach air sin mar bhotháinín cré agus gan aon fhuinneog oscailte ann. Hé! Hé! An bhfuil éinne istigh?”


“Táimse, Niúdaí Niádaí an Chuileog Daindí istigh. Agus cé tá ansin agam?”


“Is mise Tochas Diabhail an Corrmhíol.”


“Téanam ort isteach mar tá fuíollach slí don bheirt againn anseo.”


Isteach leis an gCorrmhíol agus mhair an bheirt acu go seascair sa phota.


I gcionn tamaill tháinig luch ag rith aníos.


“Ó!” ar sise, “Féach air sin mar bhotháinín cré agus gan aon fhuinneog oscailte ann. Ní fheadar cé tá ina chónaí ann. Hé! Hé! An bhfuil éinne istigh?”


“Táimidne, Niúdaí Niádaí an Chuileog Daindí agus Tochas Diabhail an Corrmhíol istigh. Agus cé tá ansin againn?”


“Is mise Coisí Moch an Luch.”


“Téanam ort isteach mar tá fuíollach slí anseo don triúr againn.”


Isteach leis an luch agus mhair an triúr acu go seascair sa phota.


I gcionn tamaill tháinig Frog ag preabarnaigh an treo. “Ó!” ar sise, “Féach air sin mar bhotháinín cré agus gan aon fhuinneog oscailte ann. Ní fheadar cé tá ina chónaí ann. Hé! Hé! An bhfuil éinne istigh?”


“Táimidne, Niúdaí Niádaí an Chuileog Daindí agus Tochas Diabhail an Corrmhíol agus Coisí Moch an Luch istigh. Agus cé tá ansin againn?”


“Is mise Fraincí Frog an Preabaire Cloch.”


“Téanam ort isteach mar tá fuíollach slí don cheathrar againn anseo.”


Isteach léi agus mhair an ceathrar go seascair le chéile sa phota.


I gcionn tamaill tháinig coinín ag rith an treo. “Ó!” ar seisean, “Féach air sin mar bhotháinín cré agus gan aon fhuinneog oscailte ann. Ní fheadar cé tá ina chónaí ann. Hé! Hé! An bhfuil éinne istigh?”


“Táimidne, Niúdaí Niádaí an Chuileog Daindí agus Tochas Diabhail an Corrmhíol agus Coisí Moch an Luch agus Fraincí Frog an Preabaire Cloch anseo istigh. Agus cé tá ansin againn?”


“Is mise Caindí Coinín, Gadaí an Ghairdín. Cairéidí is cabáiste a chuireann mise ag gáirí.”


“Téanam ort isteach mar tá fuíollach slí anseo don chúigear againn.”


Isteach leis an gCoinín agus mhair an cúigear acu go seascair i dteannta chéile sa phota.


I gcionn tamaill tháinig Madra Rua. “Ó!” ar seisean, “Féach air sin mar bhotháinín cré agus gan aon fhuinneog oscailte ann. Ní fheadar cé tá ina chónaí ann. Hé! Hé! An bhfuil éinne istigh?”


“Táimidne, Niúdaí Niádaí an Chuileog Daindí agus Tochas Diabhail an Corrmhíol agus Coisí Moch an Luch agus Fraincí Frog an Preabaire Cloch, agus Caindí Coinín, Gadaí an Ghairdín anseo istigh. Agus cé tá anseo againn?”


“Is mise Micí Madra Rua. Le clisteacht is gliceas ní féidir mé a shárú.”


“Téanam ort isteach. Tá fuíollach slí don seisear againn anseo istigh.”


Isteach leis an Madra Rua agus mhair an seisear acu go seascair sa phota.


I gcionn tamaill tháinig Mactíre an treo. “Ó!” ar seisean, “Féach air sin mar bhotháinín cré agus gan aon fhuinneog oscailte ann. Ní fheadar cé tá ina chónaí ann. Hé! Hé! An bhfuil éinne istigh?”


“Táimidne, Niúdaí Niádaí an Chuileog Daindí agus Tochas Diabhail an Corrmhíol agus Coisí Moch an Luch agus Fraincí Frog an Preabaire Cloch, agus Caindí Coinín, Gadaí an Ghairdín agus Micí Madra Rua anseo istigh. Agus cé tá ansin againn?”


“Is mise Murtaí an Mactíre Mantach.”


“Téanam ort isteach. Tá fuíollach slí don seachtar againn anseo istigh.”


Isteach leis an Mactíre agus mhair an seachtar acu go seascair le chéile sa phota.


Lá amháin tháinig Béar ag rith aníos. Chnag sé ar an doras. “Hé! Hé! An bhfuil éinne istigh?”


“Táimidne, Niúdaí Niádaí an Chuileog Daindí agus Tochas Diabhail an Corrmhíol agus Coisí Moch an Luch agus Fraincí Frog an Preabaire Cloch, agus Caindí Coinín, Gadaí an Ghairdín agus Micí Madra Rua agus Murtaí an Mactíre Mantach anseo istigh. Agus cé tá ansin againn?”


“Is mise Bullaí Breall an Béar. Thabharfainnse fáiscín duit go gcuimhneofá go brách air.” Agus leis sin shuigh an Béar anuas ar an bpota agus bhris sé ina smidiríní é agus rith an seachtar cara le scéin i ngach aon treo.

